
GOUVÈNÈ CUOMO SIYEN DEKRÈ EGZEKITIF POU PÈMÈT FAMASYEN, TEKNISYEN IJANS MEDIKAL, AK 
DANTIS EDE NAN ADMINISTRE VAKSEN TETANÒS NAN ZÒN KI SINISTRE APRE SIKLÒN SANDY 

Depatman Sante Eta ak Vil  Konseye Moun pou Pran Vaksen Tetanos pou Fè Prevansyon Enfeksyon Posib 

 

Gouvènè Andrew M. Cuomo jodi a te anonse li siyen yon Dekrè Egzekitif ki pral fasilite moun nan zòn 
sinistre apre pasaj Siklon Sandy pou yo vaksinen kont tetanòs pou prevni enfeksyon ki ka deklare apre 
kontak ak mikròb tetanòs nan aktivite netwayaj apre siklòn. Dapre Dekrè a, famasyen pral otorize 
administre piki tetanòs nan biznis yo, epi teknisyen ijans medikal (EMT) ak dantis pral kabap ede 
depatman sante eta ak vil yo administre vaksen tetanòs.  
 
“Pwoteje sante ak sekirite Nouyòkè se prensipal priyorite nou anvan, pandan ak apre Siklòn Sandy,” te 
deklare Gouvènè Cuomo. “Li enpòtan pou moun kap fè travay netwayaj apre siklòn lan pran tout 
prekosyon sanitè ki nesesè, tankou pran yon vaksen tetanòs si se nesesè. Dekrè a pral ede rann pwosesis 
la pi fasil ak pi rapid pou sila yo ki nan zòn afekte.” 
 
Akòz posiblite pou yo koupe ouben blese kò yo pwofondeman lè yap netwaye debri, fè travay ki enplike 
kontak ak tè ouben materyèl sal, ouben fè reparasyon nan kay apre pasaj Siklòn Sandy, moun bezwen 
pwoteje tèt yo kont enfeksyon tetanòs. Sekouris, volontè ak rezidan kap travay nan pwojè reparasyon, 
konstriksyon ak netwayaj dwe tyeke pou asire yo iniminize kont tetanòs pandan 10 dènye ane yo; si yo 
pa ajou ak iminizasyon ouben yo pa si sou dat dènye vaksen tetanòs yo, fòk yo pran yon rapèl tetanòs. 
 
Depatman Sante Eta New York ak Depatman Sante ak Ijyèn Mantal Vil New York mande moun pou 
kontakte founisè swen sante primè yo dabò pou resevwa yon piki rapèl  tetanòs. Si founisè swen sante 
primè yo pa fonksyonèl ouben yo pa ka ale nan biwo founisè swen primè a, moun dwe kontakte famasi 
ouben depatman sante zòn yo pou mande enfòmasyon pou resevwa yon piki rapèl. Anpil famasi nan zòn 
afekte yo pare pou bay vaksen sa yo. Rezidan nan Vil New York ka rele 311 pou jwenn yon pwen 
vaksinasyon. 
 
Semenn sa, Depatman Sante Eta a livre yon total 5.000 dòz vaksen Tetanòs, Difteri, Koklich (Tdap)nan 
konte sa yo: Konte Suffolk, 1.500 dòz; Konte Nassau, 1.500 dòz; Konte Rockland, 1.000 dòz; ak Konte 
Westchester 1.000 dòz. Vil New York gen tou de vaksen Tdap ak Td (tetanòs ak difteri) disponib. 

Tetanòs se yon enfeksyon yon bakteri koze eki nan pousyè, tè ouben fimye, epi ki rantre nan kò a atravè 
blesi ou ben koupi pèforasyon. Apre li rantre nan kò a, bakteri a ka pwodui tokzin ki ka koze kontraksyon 
miskilè douloure nan kou ak vant, sa ki souvan rele "machwa bloke" ekii ka anpeche respirasyon. Si li pa 
trete, tetanòs ka tiye moun. 
 
Anplis enstriksyon sekirite ki pi ba yo pou prevni blesi pandan aktivite netwayaj ouben konstriksyon, tout 
blesi ak koupi dwe lave antyèman ak savon ak dlo. Swen medikal nesesè pou blesi pèforasyon ak 
laserasyon. Moun ki sblese eki pa te pran yon rapèl tetanòs pandan senk ane ki sot pase yo, dwe 
revaksinen pou tretman blesi a. 
 
Grasa vaksinasyon sou grann echèl, tetanòs se yon maladi ra nan peyi Etazini Tout timoun ki nan gadri 
nan Eta New York, ak tou sila yo ka p rantre nan klas K-12 oblije dapre Lwa Eta resevwa yon seri vaksen 
kont tetanòs, difteri ak koklich. Yon rapèl vaksen (Tdap) obligatwa tou pou timoun ki fèt apre 1ye janvye 
1994, ki nan klas 6-11. 
 
Vaksen an ka efikas apre yon moun blese, men nan kèk ka, iminoglobilin antitetanik ka nesesè. Yon rapèl 
tetanòs sou fòm yon vaksen Tdap (tetanòs, anatoksin difterik ak koklich aselilèr) rekòmande epi pral bay 
pwoteksyon kont de lòt maladi. Yo ka itilize tou rapèl Td (tetanòs ak difteri). Tdap pi bon pase Td lè li 
disponib epi pral bay granmoun pwoteksyon kont koklich (tous koklich), ki anrejistre yon ogmantasyon 
nan kantite ka ki te rapòte pou eta a ane sa. 
 
Wap jwenn lòt enfòmasyon sou tetanòs sou wèbsit: 
http://www.health.ny.gov/diseases/communicable/tetanus/fact_sheet.htm/. 

